Nafarroako Parlamentuko Mahaiak, 2016ko irailaren 26an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana María Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita Garapen Ekonomikorako Lehendakariordetzari eskualda diezazkion enplegu arloko eskumenak eta, horrenbestez, Nafarroako Enplegu Zerbitzua Garapen Ekonomikoaren mende egotera igaro dadin.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko irailaren 26an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko parlamentari Ana María Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko.

Nafarroako Gobernuak legegintzaldi honetan erabaki zuen Eskubide Sozialetako Departamentuan sartzea enplegu politikak. Departamentu horrek eskumen gehiegi dauzka berez, eta munta handikoak; esate baterako, behartsuenentzako arreta, familientzako arreta, haurrentzako eta nerabeentzako arreta, gizarteratze errenta, eta abar.

Lehendakariaren abuztuaren 10eko 23/2015 Foru Dekretuaren arabera, honako hauek dira Eskubide Sozialetako lehendakariordetzaren eskumenak:

– Gizarte gaiak, familia, haur eta nerabeentzako arreta.

– Pertsonen autonomiaren sustapena.

– Hirugarren adinekoen eta desgaitasunak dituztenen beharretarako laguntza.

– Gizarteratze-lana.

– Immigrazio politiken koordinazioa.

– Garapenerako nazioarteko lankidetza eta ekintza humanitarioa.

– Etxebizitza eskuratzeko aukerak erraztea; eraikuntzen kalitatearen kontrola eta sustapena; etxebizitzak egiteko lurzoruaren merkatuan esku hartzea.

– Egoera sozialaren, aldaketa prozesuen eta problema sozialen azterketa.

Eta, gainera, enplegua sortzeko politika aktiboak sustatzea eta bitartekaritza lana lan-eskaintzaren eta lan-eskariaren artean.

Horren ondorioz, enplegua –CISen arabera, hori da nafarrak gehien kezkatzen dituen arazoa– bigarren toki batera igaro da departamentuaren barruan, ez zaio behar duen arreta guztia ematen eta urtebete baino gehiago behar izan da enplegu planaren zirriborroa aurkezteko; horrenbestez, Espainiako beste erkidego batzuetan baino gutxiago jaitsi da langabezia Nafarroan.

Enplegu planaren zirriborro hori, bestalde, Laparra lehendakariordeak eta Garapen Ekonomikorako lehendakariorde Manu Ayerdik aurkeztu zuten, eta horrek erakusten du Gobernuaren ustez ere enplegu arloko eskumenak Garapen Ekonomikorako Departamentuari dagozkiola Eskubide Sozialetako Departamentuari baino gehiago; izan ere, ezin baita ahaztu lanpostuak sortzen dituztenak ez direla gobernuak edo administrazioak, baizik eta enpresak; hortaz, Nafarroako Enplegu Zerbitzua horiekin koordinatuta egon beharko litzateke, enplegu-sorrera hori sustatzeko neurriak ezartzeko.

Horregatik guztiagatik, honako erabaki proposamen hau aurkezten dugu:

1. Nafarroako Parlamentuak Nafarroako Gobernua premiatzen du Garapen Ekonomikorako Lehendakariordetzara eraman ditzan enpleguari buruzko eskumenak (enplegua sortzeko politika aktiboen sustapena, informazioa, orientazioa, prestakuntza, lan-arloko lagun egitea, laneratzea, eta enplegu-eskaintzaren eta -eskariaren arteko bitartekaritza).

2. Lehen puntuaren ondorioz, Nafarroako Parlamentuak Nafarroako Gobernua premiatzen du Nafarroako Enplegu Zerbitzuaren atxikipena alda dezan eta erakunde autonomo hori Garapen Ekonomikorako Lehendakariordetzaren mende egotera igaro dadin.

Iruñean, 2016ko irailaren 22an

Foru parlamentaria: Ana María Beltrán Villalba

